
УДК 398.332.416:001.891 

І. В. Хамутова, выкладчык кафедры народна-песеннай 
творчасці і фальклору ўстановы адукацыі «Беларускі дзяржаўны 
ўніверсітэт культуры і мастацтваў» 

КУЛЬТУРАЛАГІЧНАЕ ДАСЛЕДАВАННЕ АБРАДУ 
КАЛЯДАВАННЯ: МЕТАДАЛАГІЧНЫ АПАРАТ 

Анатацыя. Культуралагічнае даследаванне традыцыйнай абраднасці і, у 
прыватнасці, калядавання мае сваю спецыфіку. Вывучэнне абраду як культура-
лагічнай праблематыкі прадуглеждвае выкарыстанне адпаведнага метада-
лагічнага апарату, які складаецца з комплексу навуковых падыходаў і метадаў, 
такіх як семіятычны (этнасеміятычны), лінгвакультуралагічны, сістэмны і ты-
палагічны, што дае магчымасць разглядаць абрад як неад’емную асноватворчую 
частку народнай культуры, у якой знаходзіць адлюстраванне міфалагічны све-
тапогляд актараў, і кожны з якіх мае сакральнае значэнне для носьбітаў дадзе-
най традыцыі і ладзіцца з мэтай сувязі са звышнатуральнымі сіламі і бажа-
ствамі, а таксама з мэтай уздзеяння на з’явы прыроды і наваколле. 

Ключавыя словы: калядная абраднасць, культуралагічнае даследаванне, 
семіятычны падыход, этнасеміятычны падыход, лінгвакультуралагічны пады-
ход, сістэмны падыход, тыпалагічны падыход. 

THE CULTURAL RESEARCH OF THE RITUAL OF KALIADY: 
METHODOLOGICAL APPARATUS 

Abstract. The cultural research of traditional ritualism and, in particular, Kaliady 
has its own specificity. The study of the ritual as a culturological problem preempts the 
use of an appropriate methodological apparatus, which consists of a set of scientific 
approaches and methods such as: semiotic (ethno-semiotic), linguocultural, systematic 
and typological, which makes it possible to consider the ritual as an integral fundamental 
part of folk culture, in which the mythological worldview of the actors is reflected, and 
each of them has a sacral meaning for the bearers of this tradition, and is carried out for 
the purpose of communication with supernatural forces and deities, as well as for the 
purpose of influencing on natural phenomena and the environment. 

Keywords: ritualism of Kaliady, cultural research, semiotic approach, ethno-
semiotic approach, linguocultural approach, systematic approach, typological approach. 

Метадалагічны апарат культуралагічнага даследавання традыцыйнага 
абраду калядавання складаецца з комплексу тэарэтыка-метадалагічных 
падыходаў і метадаў даследавання. Асноўнымі з іх з’яўляюцца семіятычны 
(этнасеміятычны), лінгвакультуралагічны, сістэмны і тыпалагічны. 

Семіятычны падыход дае магчымасць даследаваць логіка-сэнсоўны 
складнік каляднага абраду праз выяўленне асноўных семантычных адзінак, 
якія маюць лакальную разнастайнасць і варыятыўнасць у межах эт-

награфічных рэгіёнаў. Разглядам знакаў у народнай культуры займаецца 
больш вузкая навуковая галіна – этнасеміётыка. 

Дастаткова маладая навука этнасеміётыка дынамічна развіваецца ў Бе-
ларусі ў апошнія 30 гадоў. Разгляд семантычных (абрадавых) кодаў каляд-
нага абраду з’яўляецца аб’ектам этнасеміётыкі ў рамках этнасеміятычнага 
падыходу да вывучэння традыцыйнай абраднасці [3]. Зыходзячы з эт-
насеміятычнага метадалагічнага падмурку, можна вызначыць абрадавыя 
коды, якія маюць пэўную семантыку ў абрадзе: акцыянальны, тэмпаральны, 
лакатыўны, персанальны, атрыбутыўны, музычна-вербальны, музычна-
інструментальны, пластычны [4, с. 136]. Праз іх становіцца магчымым па 
складаючых частках усебакова прааналізаваць сэнсавы складнік каляднага 
абраду. 

Лінгвакультуралагічны падыход у святле антрапацэнтрычнай парадыг-
мы навуковых ведаў дазваляе разглядаць значэнне слова не вычэрпальна 
зафіксаваным у слоўнікавай дэфініцыі паняццем, а суадносіць само слова з 
канцэптам. Цэнтрам канцэпта заўсёды з’яўляецца каштоўнасць, паколькі 
канцэпт служыць даследаванню культуры, а ў аснове культуры ляжыць ме-
навіта каштоўнасны (аксіялагічны) прынцып [1, с. 3]. Такім чынам, дадзены 
падыход дапамагае даследаваць слова, фальклорны тэкст і непасрэдна Ка-
ляды, выяўляючы канцэпты каляднай абраднасці. 

Значны ўклад у вывучэнне, у прыватнасці, заходнепалескіх традыцый 
зрабіла Маскоўская этналінгвістычная школа, а ў вывучэнне асаблівасцей 
мясцовых гаворак – яе стваральнік, акадэмік М. І. Талстой. Ён стаў піянерам 
вывучэння традыцыйнай духоўнай культуры на аснове дадзеных мовы, 
фальклору, вераванняў, абрадаў. У працы «Мова і народная культура» ён 
грунтоўна разгледзіў традыцыйную культуру ўкраінска-беларускага Палес-
ся і паставіў пытанне аб неабходнасці лінгвакультуралагічнага аналізу яе 
кампанентаў. Саму мову М. І. Талстой вызначае як люстэрка народнай куль-
туры, народнай псіхалогіі і філасофіі, у многіх выпадках – як адзіную 
крыніцу гісторыі народа і яго духу [2, с. 15]. Дадзенае вызначэнне не губляе 
актуальнасці і зараз. 

Сістэмны падыход да вывучэння традыцыйнага абраду калядавання вы-
карыстоўваецца з мэтай выяўлення ўнутранай сістэмы арганізацыі абрада-
вых дзеянняў. 

Тыпалагічны падыход да вывучэння калядавання выкарыстоўваецца з 
мэтай выяўлення асноўных тыпаў калядавання, якія характэрны для пэўнай 
лакальнай зоны, арэалу. Тыпалагізацыя каляднага абраду можа быць па 
розных прыкметах, напрыклад, па месцу віншавання калядоўшчыкамі 
гаспадароў: калядаванне ў двары (мал. 1), калядаванне ў хаце (мал. 2). 

Такім чынам, метадалагічны апарат культуралагічнага даследавання 
абраднасці, у прыватнасці, калядавання мае міждысцыплінарны характар і 
будуецца на скрыжаванні этнасеміётыкі, лінгвакультуралогіі, этналогіі і 
этнаграфіі. Дадзеная тэндэнцыя міждысцыплінарнага падыходу да вы-
вучэння каляднай абраднасці дазваляе даследаваць прадмет пры дапамозе 
комплексу навуковых падыходаў. 

